
Vien da mi chi lo possede

     A burlarse del mistero

     Varda, i disse, in chì la fede,

     Ti à logà mona de Piero!

Ride e chiassa a le mie spale

     Torli in culo e zizoloti

     Per i campi e per le cale

     I ghe zonta i so stramboti.

Deformà da mile orori

     Che un aborto lo riduse

     Gode nobili fautori

     Sparpagnarlo e darlo in luse.

Samitecolo lo impresta

     A Priuli a Molineto

     E cussì de cresta in cresta

     El và in man de Soranzeto,

In ste man cercar ritegno

     L'è un butar parole al vento

     Soranzeto pien d'inzegno

     Ghe lo leze a più de cento,

5oranzeto altisonante

     Se lo recita a memoria

     Del mio povero Elefante

     Fin i posti sà la storia.

Vache publiche e private

     Se lo gode a mio dispeto

     E sta fufa a le culate

     Ghe la devo a sior Paoleto.

La ringrazio e me riservo

     Se in aresto finirò

     Co più forza co più nervo

     De zontar quel che vorò.

